
Immikkoortoq 1-imi allassimasutut, immikkoortoq 2-mi piffissamut 

pilersaarutallassimasoq naapertorlugu aammalu immikkoortoq 3-mi 

aningaasaleeriaasissatallassimasut ataqatigiissillugit mittarfinnik 

pilersaarusiornissamut sanaartornissamullu Naalakkersuisut peqquneqarnissaannik 

Inatsisartut aalajangiiffigisassaattut siunnersuut 

(Ineqarnermut, Sanaartornermut Attaveqaqatigiinnermullu Naalakkersuisoq, 

Aningaasaqarnermut Aatsitassaqarnermullu Naalakkersuisoq, Inuussutissarsiornermut, 

Suliffeqarnermut Niuernermut Nunanilu allani pissutsinut Naalakkersuisoq) 

 

 

Saqqummiussineq 
(Ineqarnermut, Sanaartornermut Attaveqaqatigiinnermullu Naalakkersuisoq) 

 

Siullermeerneqarnera 
 

Naalakkersuisut aalajangiiffigisassatut siunnersuut manna aqqutigalugu silaannakkut 

angallannerup ilusaanik ataqatigiissumik, piffissamut naleqquttumik tutsuiginartumillu 

ineriartortitsinissamut siunnersuuteqarput. Siunnersuut annertuumik anguniagaqarfiusoq, 

piviusunngortinneqassaguni nunatsinnut tamarmiusumut, innuttaaqatitsinnut 

tikeraassatsinnullu annertuunillu kinguneqartussaq. Siunnersuut inuussutissarsiutini 

tamarmiusuni, immikkullu takornariaqarnermi ineriartortitsinissamut periarfissanik 

annertuunik piviusunngortitsinissamut peqataasussaq. Siunnersuut angalariaatsitsinnik 

eqaallisaasussaq, angalanermut aningaasartuutitsinnik annikillisaaviusussaq aammalu 

piffissamik angalaffitsinnik sivikillititsiviusussaq. Siunnersuut najugaqariaatsinik nutaanik 

ajornarunnaarsitsisoq, ataqatigiinnermullu nukinnik – nunap immikkoortuini nunallu iluani, 

taamatullu nunat tamat akornanni – annertunerulersitsinissamut tapertaasussaq. 

Attaveqaqatigiinnikkut nunatsinnik tamarmiusumik pitsaanerusumik ataqatigiitsitsisussaq. 

 

Naalakkersuisut qularutiginngilaat Nunarput piffissami pingaarutilimmik 

allannguiffissamiilersimasoq, attaveqaativut pillugit aalajangiinerit angisuut inuiaqatigiinni 

ineriartortitsinissamut periarfissatsinnut aalajangiisuulluinnartussaallutik, innuttaqatitta 

atugarissaarnerulernissaannut aammalu piffissangaatsiarsuit angalanermut atorneqartartut 

nunatta ilisarnaatigisaasa, sivikillisinnissaat pingaarutilimmik sunniuteqartussaapput. 

 

Ukiuni qulikkaani attaveqaqatigiinnerup allanngortinnissaanut pilersaarutit assigiinngitsut 

misissoqqissaarneqartarsimapput. Piareersarneq annertooq, oqallinnitta pitsaanerulernissaanut 

paasissutissanillu tunngaveqarluta aalajangiisinnaanissatsinnut nukittorsaaffiusoq. 

Aalajangiinissat pingaarutillit annertuullu taakku tunngavissat misissoqqissaakkat 

pitsanngorsakkallu tunngavigalugit aalajangiiffigineqarnissaat Naalakkersuisut 

pingaartippaat, aammalu Naalakkersuisut naliliinerat malillugu nunatsinnut eqqortunik 

aalajangiinissamut tunngavissat pigineqareerput. 

 

Tamatuma peqatigisaanik maanna aalajangiisariaqalersugut Naalakkersuisut naliliipput. 

Aalajangiinissat kinguarteqqinnissaannut periarfissaaruppugut. Ilaatigut aalajangiinissamut 

tunngavissat pigineqareernerat, ilaatigullu aalajangiinerit nunatsinni isumalluutit tamarmiusut 

siaruarneqarnissaannut pingaaruteqarnerat tamatumunnga pissutaavoq. Aammattaarli 

aalajangiinissanik kinguartitseqqinnissap nunatta karsianut tatisimaneqareersumut 

aningaasartuuterpassuarnik nassataqartussaanera tamatumunnga pissutaavoq. 

Mittarfeqarfiit sanaartugaataannut tamarmiusunut aningaasaleeqqinnissamik pisariaqartitsineq 

annertuvoq, piffissamilu kingullermi Kangerlussuarmi, Nuummi Ilulissanilu mittarfiit 

pioreersut qanoq issusaat pillugu oqallinneq aalajangiinissamik 

pisariaqartitsisoqangaatsiarneranik ersertitsivoq. Utaqqeqqissagutta allamik 

qinigaqarnissamut kiffaanngissuseqarata iliuuseqartariaqalersinnaavugut. Ullumikkut 

attaveqaatit ilisimasatta imaluunniit attaveqaatit Kalaallit Nunaannut takorluukkatsinnut 

annertuunut tapertaasinnaasut akornanni toqqaasinnaavugut. 

 

Silaannakkut angallassinerup ilusaa nutaaq ullutsinnullu naleqquttoq tassaavoq silaannakkut 

angallassinermut, ataatsimut isigalugu qangaanerusoq pisariaqartitaasimasunut 

naleqqussagaasimasumut allannguinissamik siunertaqartoq, nunattalu ineriartornissaanut 

innuttaasullu pisariaqartitaannut, ullumikkut pisariaqartitanut allaanerusumut 

allannguiniarneq.  

 

Silaannakkut angallassinerup ilusaa ataqatigiissoq nunatsinni nunap immikkoortuisa iluini 

aammalu akornanni ataqatigiinnerat nukittortinneqassaaq, siornatigumut assigiinngissutaavoq 

aaqqiissutit ataasiakkaat immikkuualuttullu tunngavigalugit illoqarfiit nunaqarfiilluunniit 

aalajangersimasut ineriartornerinik aallaaveqartarsimagamik. 

 

Attaveqaatit nutaat tutsuiginartullu, atortut mittarfiillu atortuini teknologiip ineriartorneranik 

iluaquteqartut, taamaalillunilu piffissamik eqquisinnaaneq eqaatsumillu aaqqiisinnaaneq 

nukittortinneqarluni, aammalu pisariillisaanikkut angalariaaserput iluseqartinneqalissaaq. 

 

Ullumikkut attaveqaqatigiinnerput akisuujuvoq, mittarfinnut akitsuutit qaffasillutik, 

timmisartunut allanut nuuttarnerit arlaqarlutik, aammalu unammillersinnaanerup 

pitsaannginnerani Mittarfeqarfinnut, nunap karsianut naggataagullu atuisunut aningaasartuutit 

qaffasillutik. Najugaqavissut ilaquttaminnut ikinngutiminnulluunniit tikeraarniarunik, 

imaluunniit nunanut allanut angalaniarunik sulinerminnulluunniit atatillugu angalaniarunik, 

imaluunniit takornariat tikeraallu nunatsinnut tikeraarniarunik timmisartumik angalasarnerat 

amerlasuunik aningaasartuuteqarfiusarpoq. Nunatta isorartunera najugaqariaatsillu 

siammasinneri bilitsit akisunerinut pisooqataapput, kisiannili Naalakkersuisut isumaat 

malillugu attaveqaatit pitsaanerusut eqaannerusumillu aaqqiiffiusut angalasarnerit 

akikinnerulernerinik angalanernillu naammagisimaarinninnerulernermik kinguneqassapput. 

 

Tamatuma saniatigut Naalakkersuisut mittarfiit pillugit aaqqiissutissaat ataatsimoortut, 

Inatsisartut Sanaartornermut Ataatsimiititaliaata nunap immikkoortuini mittarfinnik 

sanaartornissamut siunnersuutaannik ilaqartinneqartut, angallavinnut kiffartuussinissamut 

isumaqatigiissutit aqqutigalugit taperseeqatigiiffigineqarnissamik pisariaqartitsiviusunut 

pitsaasumik sunniuteqartussaapput. Angallaviit kiffartuussinissamut 

isumaqatigiissuteqarfiusut ikilisinneqarnerat, tamatumalu saniatigut inuiaqatigiit 

aningaasaqarnermi iluanaarutissaat suliassanut ataasiakkaanut, pingaartumillu suliassanut 

tamarmiusunut pitsaasunik sunneeqataassapput. 

 

Takorloorneqarsinnaavoq siunissami illoqarfimmi ataatsimi suliffeqarluni aammalu 

illoqarfimmi allami najugaqarluni, uteqattaarlunilu angalasarluni? Takorloorneqarsinnaavoq 

illoqarfimmi saniliusumi atortulersuutit ajornanngitsumik pitsaasumillu atorneqarsinnaasut? 

Imaluunniit takornariaagaanni nunatsinni nunap immikkoortui akimorlugit 

neqerooruterpassuit misigitinneqarsinnaassapput, siunissami silaannakkut angallassinermi 

Kalaallit Nunaanni takornariarfissarpassuit pilerinartut akornanni bilitsinik akunnittarnermut 

atorneqarsinnaasunik unammillerluarsinnaasunik neqerooruteqartoqarsinnaalissammat. 

 

Qaammatini kingullerni uanga Naalakkersuisutut, Attaveqaatinut akisussaasutut pilersaarutit 

taakku pillugit innuttaqaterpassuakka, politikkikkut oqalliseqataasut, aalajangiisartut 

inuussutissarsiutigalugulu sullissisut oqalliseqatigisarsimavakka. Aamma nunatsinni 

borgmesterit tamaasa, annertuumik isumaqatigilersimasakka. Oqallinnerni taakkunani tamani 

uppernarsivara, maannarpiaq aammalu attaveqaativut pillugit aalajangiinissani pingaarutilinni 

taakkunani matuersaat asseqanngitsoq, ineriartornissamik, atugarissaarnissamik 

ataqatigiinnissamillu, tikikkuminassutsip annertusineratigut pilersinneqartussatut 

kissaatitsinnik ammaassutigisinnaasarput tigummiarlutigu. 

 

Inatsisartut aalajangiiffigisassatut siunnersuut akuerissappassuk, annertoorujussuarmik 

suliassaqalissaagut, tassanilu Naalakkersuisut nuannaarutigalugu ataqatigiissaarisutut 

suliaqarnissaq tigussavaat.  

 

Taarsigassarsiniarnissamut tunngatillugu mittarfiit pillugit aaqqiissutissanut ataatsimoortunut 

aningaasalersuinerup Akiitsunut aningaasalersuinermullu periusissiamut 

ataqatigiisseqqissaarneqarnissaa eqqumaffigissavarput. Tamatuma kingunerisaanik ilaatigut 

mittarfinnut atuisut akiliuteqartarnerisigut imaluunniit pisortat aningaasartuutaannik 

sipaaruteqarnikkut aningaasalersorneqarsinnaasunut taamaallaat taarsigassarsisinnaavugut. 

Mittarfinnik sanaartornissaq piumasaqaatinik taakkuninnga naammassinniffiunngitsoq 

aningaasanut inatsisikkut aningaasalersorneqartussaassaaq.  

 

Mittarfinnik atuisunit akiliuteqarfigineqartartunik aningaasalersuinissamut 

taarsigassarsinissaq, attaveqaqatigiinnermut aningaasaliinernut allanut, ukiuni aggersuni 

taarsigassarsivigineqartartussanut, naleqqiullugu ataqatigiisaarneqaqqissaartussaavoq. 

Taarsigassarsineq Namminersorlutik Oqartussani, kommunini imaluunniit 

ingerlatseqatigiiffinni pisortanit pigineqartuni pinersoq apeqqutaatinnagu, tamanna 

akiitsornissamut tutsuiginassuseqarnermut tamarmiusumut aammalu taarsigassarsianut 

isumaqatigiissutit pioreersut naammassisinnaanissaannut, pingaaruteqarpoq. Taamaattumik 

aningaasaqarnikkut ataqatigiissaarineq mittarfiit ilusaannik allannguuteqartitsinissamut 

suliaqarnerup ingerlaqqinnerani pingaaruteqartutut atorneqartussaavoq. 

 

Aaqqiissutissanut ilusiliani assigiinngitsuni sanaartornissamut pilersaarusiortoqassaaq 

aammalu sanaartornermut aaqqissuussanik, sanaartornerup immikkoortuini isumannaatsumik 

piffissamillu eqquisumik ingerlatsisinnaasunik, pilersitsisoqassalluni. Naalakkersuisut suliap 

ingerlanissaanut tassunga qilanaarput aammalu tamatuminnga Inatsisartut Sanartornermut 

Ataatsimiititaliaanut aamma Aningaasaqarnermut Akileraartarnermullu Ataatsimiititaliamut 

tamanna pillugu suleqateqarnissaq ataqatigiissaakkamillu ingerlatsinissaq qilanaralugu.  

 

Taamatut oqaaseqarlunga aalajangiiffigisassatut siunnersuut Inatsisartuni kajumittumik 

suliassanngorlugu tunniuppara. 
 


